
						વિકિસ્રોતમાંથી

					

					


					
					
					આ પાનાનું પ્રુફરીડિંગ થઈ ગયું છે
 
થઇ પુષ્પની વૃષ્ટ, દેવ અમૃત ધન વૂઠ્યા;

રાવણ રોળાશે રણ, નવ ગ્રહ બંધથી છૂટ્યા;

લંકા ગઢ વાનરે વીટીઓ, પોકાર પુર બાધે પડ્યો;

રાવણ તે હૈડે હરખિયો, રણજંગ રચી જુદ્ધે ચઢ્યો.   ૩૪૪



હાલક હુલક હલકાર, લંકાગઢ જોરે ઝાઝા;

અનમી અહંકારી અજિત, ચઢ્યા મહીપતની માઝા;

સુભગ સુધર્મ સુબુદ્ધ, વીર બે જુગતે જોડા;

રામ લક્ષ્મણ લઘુવેશ, પૂર્ણ પ્રતાપિક પ્રૌઢા;

શેષ નાગ લાગ્યો સળકવા, દિક્પાળ દશ ડોલી પડયા;

બ્રહ્માંડ ગગડ્યું ધ્રુજી ધારા, રામ રાવણ જુધ્ધે ચઢ્યા. ૩૪૫



થયો જવ ઉલ્કાપાત, વાત મંદોદરી એ જાણી;

સતી શિરોમણિ નાર, રાય રાવણની રાણી;

આવી ત્યાં કર જોડ; કઠણ કંથ આગળ કહેવા;

મન્દોદરી- રુઠ્યો જયારે રઘુનાથ, ઠામ કીયો પછી રહેવા;

ભૂલો છો કેમ ભૂપત થઇ, રાય વિચારો રીતને,

રાણી કહે રીઝવો રામને, સોંપો માત સતી સીતને.  ૩૪૬



રાવણ- રાણીને કહે રાય, દીસે ગતિ તારી ઘેલી;

અંગદ વિષ્ટિ કાજ, પ્રીત કરવાને પેલી;

શીશ માટે એ સીત, લાવ્યો છુ લક્ષવસા એ;

વગર રાઢ ગઢવાડ, આપું ક્યમ એહ દશાએ;

બોલ બોલ્યાં જે છે રાવણે, અફળ જાતે અનરથ થશે;

નિશ્ચે નાર નમવું નથી, હોનાર હશે તેવું થશે. ૩૪૭



મંદોદરી - ઘેલા કંથ કુબુદ્ધ, થકી તેં એ શું કીધું;

સૂતો જગાડ્યો સિંહ, મોત પણ માગ્યું લીધું;

અજિત રામ ન જિતાય, અજિત લક્ષ્મણ કહેવાયે;

દશ શીશ ભૂજ વીશ, રાળાશો રાવણ રાયે;

લંકે વિભીષણ સ્થાપશે, એટલું એને કામ છે;

રાજ રાવણ તારું ગયું, સ્વામી સામળ રામ છે. ૩૪૭



રાવણ-ફટ ફટ રાવણનાર, વાત કહું છેલ્લી છાની;

આપને બે એકાંત, મારે મન મનની માની;

